MESSAĠĠ TAL-QDUSIJA TIEGĦU FRANĠISKU

GĦAT-53 JUM DINJI TA’ TALB GĦALL-VOKAZZJONIJIET

Il-Knisja, omm il-vokazzjonijiet
Għeżież ħuti,
Kemm nixtieq li, matul il-Ġublew Straordinarju tal-Ħniena, l-imgħammdin kollha jistgħu jduqu x’ferħ kbir hemm f’li tkun tagħmel parti mill-Knisja!  U jkunu jistgħu jiskopru mill-ġdid li l-vokazzjoni Nisranija, l-istess bħall-vokazzjonijiet partikulari, titwieled fi ħdan il-poplu ta’ Alla u hi don tal-Ħniena divina.  Il-Knisja hi d-dar tal-ħniena, u hi l-“art” fejn il-vokazzjoni twarrad, tikber u tagħmel il-frott. 

Għalhekk nixtieq nistedinkom ilkoll, fl-okkażjoni ta’ dan it-53 Jum Dinji ta’ Talb għall-Vokazzjonijiet, biex tikkontemplaw il-komunità Appostolika, u troddu ħajr lil Alla għas-sehem li kellha l-komunità fil-mixja vokazzjonali ta’ kull wieħed u waħda minnkom.  Fil-Bolla tal-Indizzjoni tal-Ġublew Straordinarju tal-Ħniena fakkart fil-kelmiet ta’ San Beda l-Venerabbli li jirriferu għas-sejħa ta’ Mattew: “Miserando atque eligendo” (Misericordiæ Vultus, 8).  L-azzjoni ħanina tal-Missier taħfrilna dnubietna u tiftħilna qalbna għall-ħajja ġdida li titlaħħam fis-sejħa għall-mixja wara Ġesù u għall-missjoni.  Kull vokazzjoni fil-Knisja għandha l-bidu tagħha fil-ħarsa ta’ Ġesù mimlija kompassjoni.  Il-konverżjoni u l-vokazzjoni huma bħaż-żewġt uċuħ tal-istess munita u jfittxu dejjem lil xulxin fil-ħajja kollha tad-dixxiplu missjunarju.
Il-Beatu Pawlu VI, fl-Eżortazzjoni appostolika Evangelii nuntiandi, fisser liema huma l-passi tal-proċess tal-evanġelizzazzjoni.  Wieħed minnhom hu li dak li jkun, jagħmel parti mill-komunità Nisranija (ara nru 23), dik il-komunità li minnha rċieva x-xhieda tal-fidi u x-xandira espliċita tal-ħniena tal-Mulej.  Din l-inkorporazzjoni komunitarja tiġbor fiha l-għana kollu tal-ħajja ekkleżjali, partikularment is-Sagramenti.  U l-Knisja mhix biss post fejn wieħed jemmen, imma hi wkoll oġġett tal-fidi tagħna; għalhekk fil-Kredu ngħidu: “Nemmen fil-Knisja”.

Is-sejħa ta’ Alla tiġi permezz tal-medjazzjoni komunitarja.  Alla jsejħilna nagħmlu parti mill-Knisja u, wara li nikbru xi ftit fi ħdanha, jagħtina vokazzjoni speċifika.  Il-mixja vokazzjonali nagħmluha mal-aħwa li l-Mulej jagħtina: hi kon-vokazzjoni.  Id-dinamiżmu ekkleżjali tas-sejħa hu antidotu kontra l-indifferenza u l-individwaliżmu.  Joħloq dik il-komunjoni li fiha l-indifferenza ġiet mirbuħa mill-imħabba, għax tesiġi li aħna noħorġu minna nfusna u nqiegħdu ħajjitna għas-servizz tal-pjan ta’ Alla u nagħmlu tagħna s-sitwazzjoni storika tal-poplu qaddis tiegħu.
F’dan il-Jum, iddedikat lit-talb għall-vokazzjonijiet, nixtieq nitlob lill-fidili kollha biex jassumu r-responsabbiltajiet tagħhom fil-kura u d-dixxerniment vokazzjonali.  Meta l-Appostli riedu jfittxu wieħed biex jieħu post Ġuda l-Iskarjota, San Pietru sejjaħ mija u għoxrin minn fost l-aħwa (ara Atti 1:15); u għall-għażla tas-seba’ djakni, ġie msejjaħ il-grupp tad-dixxipli (ara Atti 6:2).  San Pawl jagħti lil Titu kriterji speċifiċi għall-għażla tal-presbiteri (Tit 1:5-9).  Illum ukoll, il-komunità Nisranija hi dejjem preżenti fit-tnissil ta’ vokazzjonijiet ġodda, fit-trawwim tagħhom u fil-perseveranza tagħhom (ara Eżortazzjoni appostolika Evangelii gaudium, 107).
Il-vokazzjoni titwieled fil-Knisja.  Sa mill-ewwel passi ta’ vokazzjoni hu meħtieġ “sens” qawwi ta’ Knisja.  Ħadd mhu msejjaħ esklussivament għal reġjun determinat, lanqas għal grupp jew moviment ekkleżjali, imma għall-Knisja u għad-dinja.  “Sinjal ċar tal-awtentiċità ta’ kariżma hi l-ekkleżjalità tagħha, il-ħila tagħha li tintegra ruħha b’armonija mal-ħajja tal-Poplu qaddis ta’ Alla għall-ġid ta’ kulħadd” (ibid., 130).  Huwa u jwieġeb għas-sejħa li jagħmillu Alla, iż-żagħżugħ jilmaħ jinfetaħ quddiemu x-xefaq ekkleżjali, jista’ jqis bil-galbu l-għadd ta’ kariżmi u hekk iwettaq dixxerniment iżjed oġġettiv.  Hekk il-komunità ssir id-dar u l-familja fejn titwieled il-vokazzjoni.  Il-kandidat jikkontempla bi gratitudni din il-medjazzjoni komunitarja bħala element essenzjali għall-futur tiegħu.  Jitgħallem jagħraf u jħobb lil ħutu li qed jagħmlu mixjiet differenti minn tiegħu; u dawn ir-rabtiet isaħħu l-komunjoni f’kulħadd.
Il-vokazzjoni tikber fil-Knisja.  Matul il-proċess ta’ formazzjoni, il-kandidati għad-diversi vokazzjonijiet għandhom bżonn jagħrfu dejjem aħjar il-komunità ekkleżjali, jegħlbu l-viżjoni limitata li kollha jkollna għall-bidu.  Għal dan l-iskop jixraq li jagħmel xi esperjenza appostolika flimkien ma’ membri oħra tal-komunità, ngħidu aħna: ma’ xi katekista tajjeb iwassal il-messaġġ Nisrani; iduq ftit mill-evanġelizzazzjoni tal-periferiji flimkien ma’ komunità reliġjuża; jiskopri t-teżor tal-kontemplazzjoni billi jaqsam fil-ħajja tal-klawsura; jagħraf aħjar il-missjoni ad gentes b’kuntatt mal-missjunarji; u mas-saċerdoti djoċesani jinżel iktar fil-fond tal-esperjenza tal-pastorali fil-parroċċa u fid-djoċesi.  Għal dawk li jinsabu diġà fil-formazzjoni, il-komunità ekkleżjali tibqa’ dejjem il-qasam fundamentali fejn jedukaw ruħhom, li lejh għandhom iħossu sens ta’ gratitudni.

Il-vokazzjoni hi mwieżna mill-Knisja.  Wara l-impenn defenittiv, il-mixja vokazzjonali fil-Knisja ma tintemmx, imma tissokta fid-disponibbiltà għall-qadi, fil-perseveranza, fil-formazzjoni permanenti.  Min ikkonsagra ħajtu għall-Mulej hu lest jaqdi lill-Knisja kull fejn għandha bżonn.  Il-missjoni ta’ Pawlu u Barnaba hi eżempju ta’ din id-disponibbiltà ekkleżjali.  Mibgħuta f’missjoni mill-Ispirtu s-Santu u mill-komunità ta’ Antjokja (ara Atti 13:1-4), jerġgħu lura fl-istess komunità u jirrakkuntaw dak li l-Mulej kien wettaq permezz tagħhom (ara Atti 14:27).  Il-missjunarji huma msieħba u mwieżna mill-komunità Nisranija, li tibqa’ punt essenzjali ta’ riferiment, bħala l-pajjiż viżibbli li joffri ċertezza lil dawk li jwettqu l-pellegrinaġġ tagħhom lejn il-ħajja ta’ dejjem.
Fost l-operaturi pastorali għandhom importanza kbira s-saċerdoti.  Fil-ministeru tagħhom tidher ħajja l-kelma ta’ Ġesù, li qal: “Jiena l-bieb tan-nagħaġ […] Jiena r-ragħaj it-tajjeb” (Ġw 10:7,11).  L-għożża pastorali għall-vokazzjonijiet hi parti fundamentali mill-ministeru pastorali tagħhom.  Is-saċerdoti jsieħbu lil dawk li qed ifittxu x’inhi l-vokazzjoni tagħhom, kif jagħmlu wkoll ma’ dawk li diġà offrew ħajjithom għall-qadi ta’ Alla u tal-komunità.
Il-fidili kollha huma msejħin jagħrfu dan id-dinamiżmu ekkleżjali tal-vokazzjoni, biex il-komunitajiet ta’ fidi jistgħu jsiru, fuq l-eżempju tal-Verġni Marija, ġuf matern li jilqa’ d-don tal-Ispirtu s-Santu (ara Lq 1:35-38).  Il-maternità tal-Knisja tesprimi ruħha bit-talb perseveranti għall-vokazzjonijiet u bl-azzjoni edukattiva u li ssieħeb lil dawk li jħossu lil Alla jsejħilhom.  Dan tagħmlu wkoll permezz ta’ għażla bil-għaqal tal-kandidati għall-ministeru ordnat u għall-ħajja kkonsagrata.  Fl-aħħar nett, hi omm tal-vokazzjonijiet għax kontinwament twieżen lil dawk li kkonsagraw ħajjithom għall-qadi tal-oħrajn.
Nitolbu lill-Mulej biex lil dawk kollha li qed jagħmlu mixja vokazzjonali jagħtihom li jħossuhom profondament parti mill-Knisja; u li l-Ispirtu s-Santu jsaħħaħ fir-Ragħajja u fil-fidili kollha l-komunjoni, id-dixxerniment u l-paternità u maternità spiritwali. 

O Alla tal-ħniena, li tajt lil Ibnek għall-fidwa tagħna u dejjem tweżinna bid-doni tal-Ispirtu tiegħek, agħtina komunitajiet Insara ħajja, imħeġġa u hienja, li jkunu għejun ta’ ħajja bejn l-aħwa u jqanqlu fost iż-żgħażagħ ix-xewqa li jikkonsagraw ruħhom lileK u għall-evanġelizzazzjoni.  Weżinhom, huma u jħabirku biex jipproponu katekeżi vokazzjonali tajba u mixjiet ta’ konsagrazzjoni speċjali.  Agħti l-għerf tiegħek għad-dixxerniment vokazzjonali meħtieġ, biex f’kollox jilma l-kobor ta’ mħabbtek kollha ħniena.  Marija, Omm u edukatriċi ta’ Ġesù, idħol int għal kull komunità Nisranija, biex, għammiela bil-frott tal-Ispirtu s-Santu, tkun għajn ta’ vokazzjonijiet ġenwini għall-qadi tal-poplu qaddis ta’ Alla.

